
ПЕДАГОГИКА ҒЫЛЫМЫНДАҒЫ ТƏРБИЕНІҢ МАҚСАТЫ 

Бүгінгі таңда қоғамның жаңа сатыға, жаңа сапалық жағдайға көтерілуі еліміздің 
əлеуметтік-экономикалық саласында жаңа міндеттерді, жаңа талаптарды шешуді жүктеп 
отыр. Егерде қоғамның əлеуметтік саласында қайта құру міндеті жүктелсе, яғни ол жалпы 
орта білім жəне тəрбие беретін мекемелер алдына жаңа сатыдағы сапа жағынан жаңа 
міндеттерді шешудің объективтік қажеттілігі туындағанын көрсетеді. 

«Адамға ең бірінші білім емес, тəрбие беру керек. Тəрбиесіз берілген білім адамзаттың қас 
жауы, ол келешекте оның өміріне апат əкеледі» — деп ұлы шығыс ғалымы, ғұлама, философ 
Əбу Насыр əл–Фараби бекерден айтпаған болса керек. 

Тəрбие — күрделі əрі ұзақ процесс. Оған белгілі бір дəрежеде білім, тəжірибе, шеберлік 
қажет. Ондай болмаған жағдайда тəрбие саласында белгілі бір нəтижеге қол жеткізу 
қиындыққа түседі. Сондықтан  да біз тəрбиені шығармашылық жұмыстарының жемісі деп 
білеміз. Тəрбие, сонымен бірге педагогикалық əрекетте 

– мəдени құбылыс; 
– педагогикалық ықпал ету; 
– қарым-қатынас құралы ретінде жан – жақты қарастырылады. 
Тəрбие педагогикада бірнеше қырларымен танылған: 
– əлеуметтік мағынада — бұл аға буын жинақтаған тəжірибені жас ұрпақ өкілдеріне 

өткізу. Тəжірибе дегеніміз — адамзаттың өз тарихи даму барысында жасаған рухани мұрасы, 
дəлірек айтсақ, адамдарға белгілі болған білімдер, ептіліктер, ойлау тəсілдері, құқықтық, 
адамгершілік жəне т. б. нормалар. 

- педагогикалық мағынада — бұл тəрбиеленушіге ықпал жасау үшін ұйымдастырылған 
арнайы іс-əрекет, тұлға қалыптастыруға бағытталған мақсатты процесс. 

Тəрбие қоғамдық талаптарға сəйкес болуы міндетті. Егер қоғам құқықтық демократиялық 
мемлекет құрып жатса, ендеше ондағы адам тəрбиесі адамгершілік, азаматтық заңдар мен 
қылық-əрекет нормалары рухында жүріп жатуы қажетті. Жалпы адамзаттық құндылықтар 
қалыптастырудың маңыздылығын ескерумен бірге əлеуметтік ортаның кездейсоқ та, 
мақсатты бағытта да əсер, ықпал жасайтынын естен шығармаған жөн. 

«Педагогика ғылымы тəрбиенің мақсатын жеке адамды жан-жақты дамыту, əділетті 
қоғамды өз қолымен құратын жəне оны қорғай алатын адамзат етіп тəрбиелеу деп 
қарастырады. Тұлғаны жан-жақты жетілдіріп, дамыту деген ұғымды оқу мен жастардың 
практикалық еңбегінің тікелей байланысы, дененің жəне ақыл-ой дамуының біртұтастығы 
деп түсіну керек». 

Мақсат — бұл ғылыми түсінік, ол белгілі бір əрекеттің түпкі нəтижесін сезіну деп түсіну 
керек. «Мақсат — белгілі бір межеге қол жеткізуге бағытталған əрекеттің ой-санадағы 
көрінісі. Мақсат тікелей міндет ретінде іс–қимылды бағыттап, реттеп отырады. Мақсат адам 
санасының белсенді жағын білдіре отырып, объективті заңдарға, қоршаған ортаның жəне 
субъектінің нақты мүмкіндіктеріне сай келуі керек, сонда ғана адамдардың нысаналы 
қызметінде азаттық пен қажеттілік арасындағы дидактикалық қарым–қатынас көрініс табады. 
Мақсат шындықты жүзеге асыру үшін қажет белгілі құралдармен бірлесе іс–қимыл 
жасағанда ғана оны өзгерте алатын күшке айналады. Мақсат келешектегі, таяудағы тікелей, 
жалпылама, жеке, аралық жəне түпкі мақсаттарға бөлінеді. Педагогика ғылымында тəрбие 
мен оқытудың мақсаты мен міндеттерін қарастырғанда оны əрқашанда қоғаммен бірлікте, 
қоғамдық құбылыс ретінде, қоғамның талаптарымен байланысты қарастырады. 

Тəрбие мен оқыту қоғамдық категория ретінде оның талаптарын объективті түрде 
білдіреді. Яғни, «тəрбиесіз қоғам, қоғамсыз тəрбие өмір сүрмейді» деген қағидаға сүйенсек, 
онда тəрбиенің мақсаты қоғамның мақсатымен бірлікте болады. Сондықтан да қоғамдағы 
тəрбиенің қызметі қоғамның мақсатын, талап-тілектерін іс жүзіне асыру болып табылады. 
Бұл талаптар əр кезде қоғамдағы өндіргіш күштер мен өндірістік қатынастардың даму 



дəрежесімен байланысты анықталады. Олай болса, «Тəрбиедегі мақсат адамды, сол адамның 
ұлтын, барлық адамзат дүниесін бақытты қылу. Ұлт мүшесі əрбір адам бақытты болса, ұлтта 
бақытты. Адамзат дүниесінің мүшесі əрбір ұлт бақытты болса, адамзат дүниесі бақытты. 
Қоғамның материалдық негізі мен идеологиясының өсуі əртүрлі қоғамдық–экономикалық 
формацияның алмасуына ықпал етеді. Ол өз алдына тəрбие мен оқытудың мақсат–
міндеттерін, оның мазмұны мен əдістерінің өзгеруіне де себепші болады. Жеке тұлғаны жан–
жақты дамыту идеясы ертедегі Грек мемлекетінде пайда болып, өткен дəуірдегі алдыңғы 
қатарлы прогресшіл ойшылдарды терең толғантты. Педагогикалық жəне философиялық 
еңбектерден «жан–жақты дамыту» идеясы туралы көзқарастар қайта өрлеу дəуірінен бастау 
алғанын байқаймыз. Олардың негізінде дене жəне рухани сұлулықтың үйлесімді дамуын 
айта келе, оған жету тек адамдардың өнермен, гимнастикамен айналысуы жағдайында ғана 
жүзеге асады деп дəлелдейді. Бұндай көзқараста еңбек қызметінің маңызы қарастырылмаған.  

Тəрбиенің мақсатын қоғам дамуымен бірлікте қарастырып, қоғамдағы өндіріс күштерінің 
даму заңдылықтарына терең талдау жасап, қоғамдағы еңбек бөлінісінің біржақтылығы, адам 
баласының біржақты дамуына əсер еткенін, еңбек тəрбиесі мен ақыл–ой тəрбиесінің 
алшақтығы таптық қоғамда тəрбие мақсатының сипатында екі жақты айырмашылықтың 
болғанын өз дəуірлерінде ғылыми тұрғыда дəлелдеп берді. Яғни, тұлғаның жан–жақты 
дамуына арқау болатын Мағжан Жұмабаевтың айтқан «Тəрбиедегі мақсат — адам деген атты 
құр жала қылып жапсырмай, шын мағынасымен адам қылып шығару» деген пікіріне қосыла 
отырып, ол үшін əрбір тұлғаның өзіне тəн адами қасиеттерін қалыптастырып, дербес 
ерекшеліктерін жан–жақты əрі үйлесімді дамыту қажеттілігіне сай көзқарасқа тоқталамыз. 

